
	గీ.	
మరుఁడు గుఱి గాఁగ నేనాడుమాట యొకటి, చెవులఁ జొరదాయె చిలుక యీచెలికి నేఁడు

నూఁది త్రిప్పంగ దారంబు నూతపడును, భాము యిటులున్న మగవాఁడిఁ కేమి సేయు.

	వ.	
అనిన రాధికాతిలకంబు తనపెంపుడుచిలుకం బేర్కొని యిట్లనియె.

	క.	
నే నెవ్వతెఁ దను మనుపను, దా నెవ్వఁడు నన్ను వేఁడఁ దనకు న్నాకున్

బూనిక నేసంబంధమొ, వైనము నీ వడుగనేరవా యని గదుమన్.

	వ.	
చిలుక యిట్లనియె.

	క.	
నీ వనఁగా నతఁ డనఁగా, నే వినగా జాల; నెల్ల నీతులు గీతుల్

నీ వెఱుఁగు దాత డెఱుఁగు, బోవే యనఁ గృష్ణు డలుక మొగమునఁ దొలఁకన్.

	గీ.	
ఇంత పనిలేనిపనికి నే నేల పెనగ, ననుచు మెడజాఱుసిగఁ గేల నదుముకొనుచుఁ

దగటుదుప్పటి వలంలెవాటుగ ఘటించి, లేచి తల యూఁచి రాధను జూచి పలికె.

	ఉ.	
 తీరని మోహతాపమున దీనతచే బతిమాలి చూచి వే

సారితి నింక నీచెలిమి చాలును నీవెత నీకు ముద్దె; నే

నూరికిఁ బోయెదం గరుణ యుంచవె యించుక యూఱడింపగా

నేరకపోతి నంచుఁ జెలి నీవెత లెంచెద వింకమీదటన్.

	చ.	
సొలయక యెన్నిదేశములు చూచితి నెందఱతోడ నేస్తముల్

సలిపితి నెంత ముచ్చటకుఁ జాలితి; నెవ్వియు నిల్వవాయె నీ

నిలుకడమాట నీనెనరు నీరసికత్వముఁ జాల నమ్మితిన్

జెలి! కలనైన నన్ను మఱచేవు సుమీ యెవ రెన్ని చెప్పినన్.

	చ.	
కులుకుమిటారి నీవు నెలకొన్నపురంబును నీగృహంబు నీ

చెలులును నీవు నీసొలపుఁజిన్నెలు నీవగలున్ మనంబునన్

నెలకొన గుండె జల్లుమను నేఁటికిఁ దీఱనిపైనమాయె ముం

గల నినుఁ జూడనౌనె! యవుఁగా పరదేసుల కేడ వేడుకల్.

	ఉ.	
ఒక్కొక్కనాఁటి నీనడత లుల్లమునం దలపోసి యే

చిక్కులకైన నోర్చి దరిఁ జేరుదుఁగా యని చాల నమ్మితిన్

మక్కువలేనిచోట బతిమాలిన నామది కందుఁ; గాక యా

తక్కువనేస్తమైన మితిదప్పిన వేసట గాదె యేరికిన్.

		 ఈ పేజీలో చివరి మార్పు 5 ఫిబ్రవరి 2022న 00:20కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

